
sþ. 79. Tillaga til þingsályktunar [76. mál]
um eflingu skógræktar á Fljótsdalshéraði.

Flm.: Jón Kristjánsson, Hjörleifur Guttormsson, Egill Jónsson.

Alþingi ályktar að fela landbúnaðarráðherra að láta semja tíu ára áætlun um eflingu
skógræktar á Fljótsdalshéraði. Áætlunin skal taka til eftirfarandi atriða:
a. ræktunar nytjaskóga,
b. viðhalds og hirðingar skóglendis sem fyrir er,
e. flutnings aðalstöðva Skógræktar ríkisins til Hallormsstaðar .

Við gerð áætlunarinnar um ræktun nytjaskóga og hirðingu skóglendis skal höfð
samvinna við Skógrækt ríkisins, Búnaðarsamband Austurlands og skipulagsstjóra ríkisins.
Miðað skal við að flutningur aðalstöðva Skógræktar ríkisins verði í áföngum í samráði við
skógræktarstjóra og starfsmenn stofnunarinnar.

Greinargerð.

Skilyrði til skógræktar á Fljótsdalshéraði eru ein hin bestu hér á landi. Þar er einnig á
stóru svæði samfelldur birkiskógur og eru þær skógarleifar hinar mestu hér á landi.



Samkvæmt landnýtingaráætlun, sem gefin var út í maí 1986, eru skógræktarskilyrði þau
bestu sem gerast á Upp-Héraði og góð á Út-Héraði ef frá eru talin svæði sem liggja næst
Héraðsflóa.

Skógrækt ríkisins hefur haldið uppi starfsemi á Hallormsstað í 80 ár. Fyrstu fjóra
áratugina beindist starfsemin aðallega að friðun og umhirðu birkiskógarins og er hann nú
með gróskumeiri skógum landsins.

Frá fyrstu tíð hafa verið gerðar tilraunir með erlendar trjátegundir á Hallormsstað og
eftir 1950 hefur aðaláhersla verið lögð á ræktun þeirra. Reynsla af þessu starfi bendir
ótvírætt til þess að á Fljótsdalshéraði innan Egilsstaða megi rækta sumar trjátegundir með
arðsemi og á það sérstaklega við um ræktun lerkis. Ætla má að á þessu svæði skili hver
hektari lands fjórum til fimm teningsmetrum viðar árlega sé miðað við 80--100ára vaxtartölu
sem er sambærilegt við þær kröfur sem gerðar eru til nytjaskógræktar í nágrannalöndum
okkar í norðanverðri Skandinavíu.

Nú þegar gefur skógræktin á Hallormsstað alldrjúgar tekjur - jólatré, eldiviður,
stauraviður O.fl. - og munu þær fara vaxandi á næstu árum þegar lerkiskógurinn fer að gefa
af sér smíðavið og borðvið.

Heimatekjur á Hallormsstað eru áætlaðar á þessu ári tæpar 8,5 millj. kr. sem er upphæð
er nemur um 60% af áætluðum rekstrargjöldum ársins.

Vinnustundafjöldi við skógræktina á Hallormsstað er nú rúmlega 132000 hjá fólki
innan ASÍ auk tveggja starfsmanna BHM og BSRB.

Árið 1969 var hafin ræktun nytjaskóga í Fljótsdal í samvinnu við bændur í hreppnum.
Nú er stunduð ræktun nytjaviðar á átta jörðum - á alls 368 hekturum lands - og er lokið
við að gróðursetja í helming þess svæðis. Áhugi er á því hjá 16 bændum á Upp-Héraði að
hefja ræktun á 432 hekturum lands. Á sl. vori setti Skógrækt ríkisins fram 15 ára áætlun
(1988-2002) á fyrrnefndum jörðum - alls 24 bújörðum.

Í stuttu máli gerir áætlunin ráð fyrir að lokið verði við að girða 437 hektara lands á fimm
árum og að gróðursetningu á svæðinu ljúki á 15 árum. Þessi áætlun var liður í
fjárlagatillögum Skógræktar ríkisins sl. vor. Hins vegar eru sáralitlir peningar ætlaðir til
nytjaskóga á vegum bænda í fjárlagafrumvarpinu fyrir árið 1988 og til gróðursetningar.

Árlegur kostnaður skiptist þannig samkvæmt áætluninni á fimm ára tímabil (í þús. kr.):

1988-1992 .......... 5065
1993-1997 .......... 3760
1998-2002 .......... 3760

Alls 12585

Samkvæmt breytingu á skógræktarlögum, sem tók gildi vorið 1984, er heimilt að veita
styrk úr ríkissjóði til nytjaskógræktar á bújörðum er nemur allt að 80% stofnkostnaðar. því
miður er þessi styrkur ákveðinn á fjárlögum hverju sinni og hefur enn verið langtum minni
en svo að hann hafi getað mætt eftirspurn eftir fjármagni til þessa ræktunarþáttar.

því reynir nú mjög á það hvort framfylgt verði fyrrgreindu heimildarákvæði skógræktar-
laganna, ella virðist það vera markleysa. Bent skal á að árið 1987 voru á fjárlögum veittar
350 þús. kr. til framkvæmda í Fljótsdal og við þá upphæð bætt 475 þús. kr. af liðnum
Nytjaskógar á fjárlögum. Sýnir það hve mikið vantar á að komið sé til móts við óskir
heimamanna í þessu efni.

Loks má geta þess að í sambandi við niðurskurð á sauðfé vegna riðuveiki íVallahreppi
verður eitthvert besta skógræktarland á Íslandi laust um sinn, þ.e. Norður-Vellir og Skógar.



Sú hugmynd hefur komið upp að kanna hvort bændur á þessu svæði væru tilbúnir að leggja
niður sauðfjárrækt og hefja skógrækt í staðinn á sama grundvelli og tíu bændur í Laugardal
hugðust gera fyrir þremur árum þótt af því hafi ekki orðið. Norður-Velli og Skóga væri hægt
að girða af með einni girðingu milli Sauðhaga og Vaðs norður í Hafursárgirðingu.

Birkiskógarnir á Héraði eru að meiri hluta í einkaeigu, hluti er í eigu sveitarfélaga og
enn einn hlutinn er í eigu Skógræktar ríkisins. Nauðsyn ber til að samstarf takist með þessum
aðilum um hirðingu. Eðlilegt er að forusta og ráðgjöf um slíka vinnu sé í höndum
Skógræktar ríkisins.

Á síðasta þingi var flutt þingsályktunartillaga um flutning höfuðstöðva Skógræktar
ríkisins að Hallormsstað. Fyrsti flutningsmaður var Guðrún Tryggvadóttir og var fyrsti
flutningsmaður þessarar tillögu meðflutningsmaður. Það mál hlaut ekki afgreiðslu á því
þingi. Málið er hér endurflutt í víðara samhengi. Það hlýtur að teljast eðlilegt að um eflingu
starfs Skógræktar ríkisins á Hallormsstað sé fjallað þegar rædd er framtíð skógræktar á
Fljótsdalshéraði. Það væri við hæfi að höfuðstöðvar þessarar starfsemi væru á stað þar sem
skógrækt byggir á langri hefð og reynslu.

Það er einnig skoðun flutningsmanna að flutningur þessarar ríkisstofnunar út á
landsbyggðina sé táknrænn og í rauninni til marks um það hvort vilji er fyrir hendi til
flutnings ríkisstofnana. Það er ljóst að þessi breyting tekur tíma og þess vegna er gert ráð
fyrir að flutningurinn fari fram í áföngum og gefið sé svigrúm til þess að skipuleggja þessar
breytingar.

Samband sveitarfélaga á Austurlandi gerði eftirfarandi ályktun á fundi sínum sl. haust
til stuðnings þessu málefni:

"Aðalfundur SSA, haldinn á Fáskrúðsfirði dagana 27. og 28. ágúst 1987, skorar á
stjórnvöld að flytja höfuðstöðvar Skógræktar ríkisins að Hallormsstað."

Tillögunni fylgdi eftirfarandi greinargerð:
"Um áratugaskeið hefur verið unnið brautryðjendastarf á Hallormsstað og stórkost-

legum árangri náð.
því telur fundurinn eðlilegt að höfuðstöðvar Skógræktar ríkisins verði fluttar að

Hallormsstað enda viljayfirlýsing Alþingis að ríkisstofnunum verði dreift um landið."


